
QUARTO.








Voleano dire mò de che manera

L’uno, e l’auto llà dinto se sò ashiate.

Ma li compagne suoie de la varrera,

Che à la desgratia s’erano trovate,

Erano iute tutte de corzera

Facenno no greciglio pe le strate,

Tanto che venne chiù de no parrella

Chi co cuofano, e chi co fonecella.



E subeto calaro à lo pertuso

Chiammanno Ciullo pe ne lo tirare

Lo quale priesto pe no stare nchiuso

Covernamette disse, e po afferrare

Se voze à chella funa, e ire suso,

Ma Carmosina mesese à strillare

Decenno te ne vaie mo tradetore,

E te puorte de me l’arma, e lo core.



Vecco c’hanno la funa già calata

Legate mò fatte tirare susso

Ca me ne vengo co tico abbracciata,

Se non vuoie che te ntommaca sso musso,

Uh Carmosina è commo si arraggiata,

Respose Ciullo, e se facette russo,

Se me vuoie bene lassamenne ire

Ca commo è bruoco te farraggio scire.



E s’attaccaie, e po decette tira,

E l’aisava chiù de no guarzone

Quanno essa se votaie co na granne ira,

Che parze (arrasso sia) fosse scorzone,

Ed à lo naso fecele la nmira

Pe faresenne propio no voccone,

Ma non potenno, le gamme l’afferra,

E dero tutte duie de zuffete nterra.

